
Shri Subrahmanya Kavacham 3

శ్రీసుబ్రహ్మణ్యకవచమ్   ౩

ఓం శ్రీగణేశాయ  నమః ।
నారద ఉవాచ-
దేవేశ శ్రోతుమిచ్ఛామి  బ్రహ్మన్  వాగీశ తత్త్వతః ।
సుబ్రహ్మణ్యస్య  కవచం కృపయా వక్తుమర్హసి  ॥ ౧॥
బ్రహ్మోవచ
మహర్షే శ‍ృణు మద్వాక్యం బహునా కిం తవానఘ ।
మన్త్రాశ్చ  కోటిశః సన్తి శమ్భువిష్ణ్వాదిదేవతాః  ॥ ౨॥
సహస్రనామ్నాం  కోట్యశ్చ హ్యఙ్గన్యాసాశ్చ  కోటిశః ।
ఉపమన్త్రాస్త్వనేకే   చ కోటిశః సన్తి నారద ॥ ౩॥
మాలామన్త్రాః  కోటిశశ్చ హ్యశ్వమేధఫలప్రదాః  ।
కుమారకవచం దివ్యం భుక్తిముక్తిఫలప్రదమ్  ॥ ౪॥
సర్వసమ్పత్కరం శ్రీమద్వజ్రసారసమన్వితమ్   ।
సర్వాత్మకే శమ్భుపుత్రే మతిరస్త్యత్ర కిం తవ ॥ ౫॥
ధన్యోఽసి కృతకృత్యోఽసి భక్తోఽసి త్వం మహామతే ।
యస్యేదం శరజం జన్మ యది వా స్కన్ద ఏవ చ ॥ ౬॥
తేనైవ  లభ్యతే చైతత్కవచం  శఙ్కరోదితమ్ ।
ఋషిశ్ఛన్దో దేవతాశ్చ కార్యాః పూర్వవదేవ చ ॥ ౭॥
ధ్యానం తు తే ప్రవక్ష్యామి  యేన స్వామిమయో భవేత్ ।
ఓఙ్కాంరరూపిణం దేవం సర్వదేవాత్మకం ప్రభుమ్  ॥ ౮॥
దేవసేనాపతిం శాన్తం బ్రహ్మవిష్ణుశివాత్మకమ్   ।
భక్తప్రియం  భక్తిగమ్యం భక్తానామార్తిభఞ్జనమ్  ॥ ౯॥
భవానీప్రియపుత్రం   చ మహాభయనివారకమ్ ।
శఙ్కరం సర్వలోకానాం శఙ్కరాత్మానమవ్యయమ్ ॥ ౧౦॥

సర్వసమ్పత్ప్రదం వీరం సర్వలోకైకపూజితమ్  ।
ఏవం ధ్యాత్వా మహాసేనం కవచం వజ్రపఞ్జరమ్   ॥ ౧౧॥
పఠేన్నిత్యం ప్రయత్నేన  త్రికాలం  శుద్ధిసంయుతః  ।
సత్యజ్ఞానప్రదం   దివ్యం సర్వమఙ్గలదాయకమ్  ॥ ౧౨॥
అస్య శ్రీసుబ్రహ్మణ్యకవచస్తోత్రమహామన్త్రస్య     పరబ్రహ్మ  ఋషిః ।
దేవీ గాయత్రీ ఛన్దః  । ప్రసన్నజ్ఞానసుబ్రహ్మణ్యో    దేవతా । ఓం బీజం,
శ్రీం  శక్తిః ,సౌం కీలకమ్ । ప్రసన్నజ్ఞానసుబ్రహ్మణ్య    ప్రసాదసిద్ధ్యర్థే 
జపే వినియోగః ।
కరన్యాసః-శ్రీసుబ్రహ్మణ్యాయ   అఙ్గుష్ఠాభ్యాం   నమః ।
శక్తిధరాయ  తర్జనీభ్యాం  నమః । షణ్ముఖాయ మధ్యమాభ్యాం నమః ।
షట్త్రింశత్కోణసంస్థితాయ   అనామికాభ్యాం నమః । సర్వతోముఖాయ
కనిష్ఠికాభ్యాం  నమః ।తారకాన్తకాయ కరతలకరపృష్ఠాభ్యాం  నమః ।
ఏవం హృదయాదిన్యాసః ।భూర్భువస్సువరోమ్ (ఇతి దిగ్బన్ధః ) ।
ధ్యానమ్ -

షడ్వక్త్రం  శిఖివాహనం త్రియనం  చిత్రామ్బరాలఙ్కృతం
శక్తిం  వజ్రమయీం  త్రిశూలమభయం  ఖేటం ధనుశ్చక్రకమ్  ।
పాశం కుక్కుటమఙ్కుశం చ వరదం దోర్భిర్దధానం  సదా
ధ్యాయామీప్సితసిద్ధయే  శివసుతం స్కన్దం  సురారాధితమ్ ॥
ద్విషడ్భుజం షణ్ముఖమమ్బికాసుతం
కుమారమాదిత్యసమానతేజసమ్ ।
వన్దే మయూరాసనమగ్నిసమ్భవం
సేనాన్యమద్యాహమభీష్టసిద్ధయే   ॥
గాఙ్గేయం  వహ్నిగర్భం శరవణజనితం జ్ఞానశక్తిం   కుమారం
బ్రహ్మేశానామరేడ్యం  గుహమచలసుతం రుద్రతేజః  స్వరూపమ్ ।
సోనాన్యం తారకఘ్నం సకలభయహరం కార్తికేయం షడాస్యం
సుబ్రహ్మణ్యం  మయూరధ్వజరథసహితం దేవదేవం నమామి ॥
కనకకుణ్డలమణ్డితషణ్ముఖం   వనజరాజివిరాజితలోచనమ్ ।
నిశితశస్త్రశరాసనధారిణం  శరవణోద్భవమీశసుతం భజే ॥
(లమిత్యాది పఞ్చపూజా ।)
అథ కవచమ్ ।

సుబ్రహ్మణ్యః  శిరః పాతు శిఖాం పాతు శివాత్మజః ।
శివః పాతు లలాటం మే భ్రూమధ్యం  క్రౌఞ్చదారణః  ॥ ౧౩॥
భువౌ పాతు కుమారో మే నేత్రే పాతు త్రినేత్రకః   ।
పాయాద్గౌరీసుతః  శ్రోత్రే  గణ్డయుగ్మం  హరాత్మజః ॥ ౧౪॥
దక్షనాసాపుటద్వారం ప్రాణరూపీ  మహేశ్వరః ।
సర్వదేవాత్మకః పాతు జిహ్వాం సారస్వతప్రదః  ॥ ౧౫॥
దన్తాన్ రక్షతు దేవేశః తాలుయుగ్మం శివాత్మజః ।
దేవసేనాపతిః పాతు చుబుకం చాద్రిజాసుతః  ॥ ౧౬॥
పార్వతీనన్దనః  పాతు ద్వావోష్ఠౌ మమ సర్వదా ।
షణ్ముఖో మే ముఖం పాతు సర్వదేవశిఖామణిః ॥ ౧౭॥
సింహగర్వాపహన్తా మే గ్రీవాం  పాతు సనాతనః ।
తారకాసురసంహన్తా కణ్ఠం  దుష్టాన్తకోఽవతు   ॥ ౧౮॥
సుభుజో మే భుజౌ పాతు స్కన్ధమగ్నిసుతో  మమ ।
సన్ధియుగ్మం  గుహః పాతు కరౌ మే పాతు పావనః ॥ ౧౯॥
కరాఙ్గులీః  శ్రీకరోఽవ్యాత్  సురరక్షణదీక్షితః ।
వక్షః స్థలం  మహాసేనః తారకాసురసూదనః ॥ ౨౦॥
కుక్షిం పాతు సదా దేవః సుబ్రహ్మణ్యః  సురేశ్వరః ।
ఉదరం పాతు రక్షోహా నాభిం మే విశ్వపాలకః ॥ ౨౧॥
లోకేశః పాతు పృష్ఠం  మే కటిం పాతు ధరాధరః ।
గుహ్యం జితేన్ద్రియః  పాతు శిశ్నం పాతు ప్రజాపతిః  ॥ ౨౨॥
అణ్డద్వయం  మహాదేవ ఊరుయుగ్మం సదా మమ ।
సర్వభూతేశ్వరః పాతు జానుయుగ్మమఘాపహః ॥ ౨౩॥
జఙ్ఘే మే విశ్వభుక్పాతు గుల్ఫౌ పాతు సనాతనః ।
వల్లీశ్వరః  పాతు మమ మణిబన్ధౌ మహాబలః ॥౨౪॥
పాతు వల్లీపతిః  పాదౌ పాదపృష్ఠం  మహాప్రభుః  ।
పాదాఙ్గులీః  శ్రీకరో  మే ఇన్ద్రియాణి  సురేశ్వరః ॥ ౨౫॥
త్వచం మహీపతిః పాతు రోమకూపాంస్తు శాఙ్కరిః ।
షాణ్మాతురః సదా పాతు సర్వదా చ హరప్రియః  ॥ ౨౬॥

కార్తికేయస్తు శుక్లం  మే రక్తం శరవణోద్భవః ।
వాచం వాగీశ్వరః పాతు నాదం మేఽవ్యాత్కుమారకః ॥ ౨౭॥
పూర్వస్యాం దిశి సేనానీర్మాం పాతు జగదీశ్వరః ।
ఆగ్నేయ్యామగ్నిదేవశ్చ క్రతురూపీ  పరాత్పరః ॥ ౨౮॥
దక్షిణస్యాముగ్రరూపః  సర్వపాపవినాశనః ।
ఖడ్గధారీ  చ నైరృత్యాం  సర్వరక్షోనియామకః ॥ ౨౯॥
పశ్చిమాస్యాం దిశి సదా జలాధారో జితేన్ద్రియః  ।
వాయవ్యాం ప్రాణరూపోఽవ్యాన్మహాసేనో  మహాబలః ॥ ౩౦॥
ఉత్తరస్యాం దిశి సదా నిధికర్తా స పాతు మామ్ ।
శమ్భుపుత్రః  సదా పాతు దిశ్యైశాన్యాం  మహాద్యుతిః ॥ ౩౧॥
ఊర్ధ్వం  బ్రహ్మపతిః  పాతు చతుర్ముఖనిషేవితః ।
అధస్తాత్పాతు విశ్వాత్మా సదా బ్రహ్మాణ్డభృత్పరః   ॥ ౩౨॥
మధ్యం పాతు మహాసేనః శూరసంహారకృత్సదా ।
అహఙ్కారం మనో బుద్ధిం  స్కన్దః  పాతు సదా మమ ॥ ౩౩॥
గఙ్గాతీరనివాసీ  మామాదియామే సదాఽవతు ।
మధ్యయామే సురశ్రేష్ఠస్తృతీయే    పాతు శామ్భవః ॥ ౩౪॥
దినాన్తే లోకనాథో మాం పుర్వరాత్ర్యాం  పురారిజః ।
అర్ధరాత్రే  మహాయోగీ నిశాన్తే కాలరూపధృత్ ॥ ౩౫॥
మృత్యుఞ్జయః  సర్వకాలమన్తస్తు శిఖివాహనః ।
బహిః స్థితం  శక్తిధరః  పాతు మాంయోగిపూజితః ॥ ౩౬॥
సర్వత్ర మాం సదా పాతుయోగవిద్యో నిరఞ్జనః  ।
పాతు మాం పఞ్చభూతేభ్యః పఞ్చభూతాత్మకస్తదా ॥ ౩౭॥
తిష్ఠన్తమగ్నిభూః   పాతు గచ్ఛన్తం శూరసూదనః ।
విశాఖోఽవ్యాచ్ఛయానం మాం నిషణ్ణం  తు సురేశ్వరః ॥ ౩౮॥
మార్గే మే నీలకణ్ఠశ్చ  శైలదుర్గేషు   నాయకః ।
అరణ్యదేశే దుర్గే చాభయం దద్యాద్భయాపహః ॥ ౩౯॥
భార్యాం పుత్రప్రదః   పాతు పుత్రాన్  రక్షేత్ హరాత్మజః ।

పశూన్ రక్షేన్మహాతేజా ధనం ధనపతిర్మమ ॥ ౪౦॥
రాజరాజార్చితః పాతు హ్రస్వదేహం  మహాబలః ।
జీవనం పాతు సర్వేశో మహామణివిభూషణః ॥ ౪౧॥
సూర్యోదయే తు మాం సర్వో హ్యశ్విన్యాద్యాశ్చ తారకాః ।
మేషాద్యా రాశయశ్చైవ  ప్రభవాద్యాశ్చ  వత్సరాః ॥ ౪౨॥
అయనే ద్వే షడృతవో మాసాశ్చైత్రముఖాస్తథా   ।
శుక్లకృష్ణౌ  తథా పక్షౌ తిథయః ప్రతిపన్ముఖాః  ॥ ౪౩॥
అహోరాత్రే చ యామాది ముహూర్తా ఘటికాస్తథా ।
కలాః కాష్ఠాదయశ్చైవ   యే చాన్యే కాలభేదకాః ॥ ౪౪॥
తే సర్వే గుణసమ్పన్నాః సన్తు సౌమ్యాస్తదాజ్ఞయా  ।
యే పక్షిణో మహాక్రూరాః  ఉరగాః క్రూరదృష్టయః   ॥ ౪౫॥
ఉలూకాః కాకసఙ్ఘాశ్చ  శ్యేనాః కఙ్కాదిసంజ్ఞకాః  ।
శుకాశ్చ సారికాశ్చైవ  గృధ్రాః  కఙ్కా భయానకాః ॥ ౪౬॥
తే సర్వే స్కన్దదేవస్య  ఖడ్గజాలేన  ఖణ్డితాః  ।
శతశో విలయంయాన్తు భిన్నపక్షా భయాతురాః ॥ ౪౭॥
యే ద్రవ్యహారిణశ్చైవ   యే చ హింసాపరా ద్విషః ।
యే ప్రత్యూహకరా  మర్త్యా దుష్టమర్త్యా  దురాశయాః ॥ ౪౮॥
దుష్టా భూపాలసన్దోహాః  యే భూభారకరాః సదా ।
కాయవిఘ్నకరా యే చ యే ఖలా దుష్టబుద్ధయః   ॥ ౪౯॥
యే చ మాయావినః క్రూరాః  సర్వద్రవ్యాపహారిణః  ।
యే చాపి దుష్టకర్మాణో  మ్లేచ్ఛాశ్చ  యవనాదయః ॥ ౫౦॥
నిత్యం క్షుద్రకరా  యే చ హ్యస్మద్బాధాకరాః పరే ।
దానవా యే మహాదైత్యాః  పిశాచా యే మహాబలాః ॥ ౫౧॥
శాకినీడాకినీభేదాః వేతాలా బ్రహ్మరాక్షసాః  ।
కూష్మాణ్డభైరవాద్యా   యే కామినీ మోహినీ తథా ॥ ౫౨॥
అపస్మారగ్రహా  యే చ రక్తమాంసభుజో హి యే ।
గన్ధర్వాప్సరసః  సిద్ధా యే చ దేవస్య యోనయః ॥ ౫౩॥

యే చ ప్రేతాః  క్షేత్రపాలాః  యే వినాయకసంజ్ఞకాః  ।
మహామేషా మహావ్యాఘ్రా మహాతురగసంజ్ఞకాః  ॥ ౫౪॥
మహాగోవృషసింహాద్యాః సైన్ధవా   యే మహాగజాః ।
వానరాః శునకా యే చ వరాహా వనచారిణః ॥ ౫౫॥
వృకోష్ట్రఖరమార్జారాః   యే చాతిక్షుద్రజన్తవః   ।
అగాధభూతాభూతాఙ్గగ్రహగ్రాహ్యప్రదాయకాః     ॥ ౫౬॥
జ్వాలామాలాశ్చ తడితో దురాత్మానోఽతిదుఃఖదాః ।
నానారోగకరా యే చ క్షుద్రవిద్యా  మహాబలాః ॥ ౫౭॥
మన్త్రయన్త్రసముద్భూతాః   తన్త్రకల్పితవిగ్రహాః   ।
యే స్ఫోటకా మహారోగాః వాతికాః పైత్తికాశ్చ   యే ॥ ౫౮॥
సన్నిపాతశ్లేష్మకాశ్చ  మహాదుఃఖకరాస్తథా ।
మాహేశ్వరా వైష్ణవాశ్చ   వైరిఞ్చాశ్చ  మహాజ్వరాః ॥ ౫౯॥
చాతుర్థికాః  పాక్షికాశ్చ మాసషాణ్మాసికాశ్చ యే ।
సాంవత్సరా దుర్నివార్యా జ్వరాః పరమదారుణాః ॥ ౬౦॥
సృష్టకా  యే మహోత్పాతా యే జాగ్రత్స్వప్నదూషకాః  ।
యే గ్రహాః  క్రూరకర్తారో  యే వా బాలగ్రహాదయః  ॥౬౧॥
మహాశినో మాంసభుజో మనోబుద్ధీన్ద్రియాపహాః   ।
స్ఫోటకాశ్చ మహాఘోరాః చర్మమాంసాదిసమ్భవాః ॥ ౬౨॥
దివాచోరా రాత్రిచోరా  యే సన్ధ్యాసు  చ దారుణాః ।
జలజాః స్థలజాశ్చైవ   స్థావరా  జఙ్గమాశ్చ  యే ॥ ౬౩॥
విషప్రదాః  కృత్రిమాశ్చ  మన్త్రతన్త్రక్రియాకరాః    ।
మారణోచ్చాటనోన్మూలద్వేషమోహనకారిణః ॥ ౬౪॥
గరుడాద్యాః పక్షిజాతా ఉద్భిదశ్చాణ్డజాశ్చ  యే ।
కూటయుద్ధకరా  యే చ స్వామిద్రోహకరాశ్చ  యే ॥ ౬౫॥
క్షేత్రగ్రామహరా   యే చ బన్ధనోపద్రవప్రదాః    ।
మన్త్రా యే వివిధాకారాః యే చ పీడాకరాస్తథా ॥ ౬౬॥
యోచోక్తా యే హ్యనుక్తాశ్చ భూపాతాలాన్తరిక్షగాః ।

తే సర్వే శివపుత్రస్య  కవచోత్తారణాదిహ ॥ ౬౭॥
సహస్రధా  లయంయాన్తు దూరాదేవ తిరోహితాః ।
ఫలశ్రుతిః  ।
ఇత్యేతత్కవచం దివ్యం షణ్ముఖస్య మహాత్మనః ॥౬౮॥
సర్వసమ్పత్ప్రదం నృణాం సర్వకాయార్థసాధనమ్  ।
సర్వవశ్యకరం పుణ్యం పుత్రపౌత్రప్రదాయకమ్    ॥ ౬౯॥
రహస్యాతిరహస్యం చ గుహ్యాద్గుహ్యతరం  మహత్ ।
సర్వేదేవప్రియకరం  సర్వానన్దప్రదాయకమ్   ॥ ౭౦॥
అష్టైశ్వర్యప్రదం   నిత్యం సర్వరోగనివారణమ్ ।
అనేన సదృశం వర్మ నాస్తి బ్రహ్మాణ్డగోలకే   ॥ ౭౧॥
సత్యం సత్యం పునః సత్యం శ‍ృణు పుత్ర మహామునే ।
ఏకవారం జపన్నిత్యం మునితుల్యో భవిష్యతి ॥ ౭౨॥
త్రివారం  యః పఠేన్నిత్యం గురుధ్యానపరాయణః ।
స ఏవ షణ్ముఖః సత్యం సర్వదేవాత్మకో భవేత్ ॥ ౭౩॥
పఠతాంయో భేదకృత్స్యాత్ పాపకృత్స భవేద్ధ్రువమ్  ।
కోటిసఙ్ఖ్యాని  వర్మాణి నానేన సదృశాని హి ॥ ౭౪॥
కల్పవృక్షసమం చేదం చిన్తామణిసమం మునే ।
సకృత్పఠనమాత్రేణ  మహాపాపైః  ప్రముచ్యతే  ॥ ౭౫॥
సప్తవారం పఠేద్యస్తు రాత్రౌ పశ్చిమదిఙ్ముఖః ।
మణ్డలాన్నిగడగ్రస్తో   ముచ్యతే న విచారణా ॥ ౭౬॥
విద్వేషీ చ భవేద్వశ్యః పఠనాదస్య వై మునే ।
కృత్రిమాణి  చ సర్వాణి నశ్యన్తి పఠనాద్ధ్రువమ్  ॥ ౭౭॥
యం యం చయాచతే కామం తం తమాప్నోతి పూరుషః ।
నిత్యం త్రివారం  పఠనాత్ఖణ్డయేచ్ఛత్రుమణ్డలమ్     ॥ ౭౮॥
దశవారం జపన్నిత్యం త్రికాలజ్ఞో  భవేన్నరః ।
ఇన్ద్రస్యేన్ద్రత్వమేతేన   బ్రహ్మణో  బ్రహ్మతాఽభవత్  ॥ ౭౯॥
చక్రవర్తిత్వమేతేన   సర్వేషాం చైవ  భూభృతామ్ ।

వజ్రసారతమం  చైతత్కవచం  శివభాషితమ్ ॥ ౮౦॥
పఠతాం శ‍ృణ్వతాం చైవ  సర్వపాపహరం పరమ్ ।
గురుపూజాపరో నిత్యం కవచం యః పఠేదిదమ్ ॥ ౮౧॥
మాతుః స్తన్యం పునః సోఽపి న పిబేన్మునిసత్తమ ।
కుమారకవచం చేదం యః పఠేత్స్వామిసన్నిధౌ ॥ ౮౨॥
సకృత్పఠనమాత్రేణ  స్కన్దసాయుజ్యమాప్నుయాత్  ।
సేనానీరగ్నిభూః స్కన్దస్తారకారిర్గుణప్రియః    ॥ ౮౩॥
షాణ్మాతురో బాహులేయః కృత్తికాప్రియపుత్రకః   ।
మయూరవాహనః శ్రీమాన్  కుమారః క్రౌఞ్చదారణః  ॥ ౮౪॥
విశాఖః పార్వతీపుత్రః  సుబ్రహ్మణ్యో  గుహస్తథా ।
షోడశైతాని  నామాని శ‍ృణుయాత్ శ్రావయేత్సదా  ॥ ౮౫॥
తస్య భక్తిశ్చ ముక్తిశ్చ కరస్థైవ  న సంశయః ।
గోమూత్రేణ  తు పక్త్వాన్నం భుక్త్వా షణ్మాసతో మునే ॥ ౮౬॥
సహస్రం  మూలమన్త్రం  చ జప్త్వా నియమతన్త్రితః  ।
సప్తవింశతివారం తు నిత్యం యః ప్రపఠేదిదమ్  ॥ ౮౭॥
వాయువేగమనోవేగౌ లభతే నాత్ర సంశయః ।
య ఏవం వర్షపర్యన్తం   పూజయేద్భక్తిసంయుతః ॥ ౮౮॥
బ్రహ్మలోకం  చ వైకుణ్ఠం   కైలాసం  సమవాప్స్యతి ।
తస్మాదనేన సదృశం కవచం భువి దుర్లభమ్  ॥ ౮౯॥
యస్య కస్య న వక్తవ్యం సర్వథా మునిసత్తమ ।
పఠన్నిత్యం చ పూతాత్మా సర్వసిద్ధిమవాప్స్యతి  ।
సుబ్రహ్మణ్యస్య  సాయుజ్యం సత్యం చ లభతే ధ్రువమ్  ॥ ౯౦॥
ఇతి శ్రీస్కన్దపురాణానతః   శ్రీసుబ్రహ్మణ్యకవచం   సమ్పూర్ణమ్  ।

